Miguel Eguía Arte Grafikoen eta Ikusmen Arteen Zentro Teknologikoa ireki dute Lizarran 

8,3 milioi euroko instalazioak inprimatze funtzionalean espezializaturiko zentro teknologikoa eta enpresen mintegi bat ditu 

Roig, Sáiz, Torres, Ganuza eta Castaño Sanz Lehendakariaren hitzaldia entzuten
Nafarroako Lehendakariak, Miguel Sanz Sesmak, gaur, Miguel de Eguía Arte Grafikoen eta Ikusmen Arteen Zentro Teknologikoa ireki du. Proiektua 2012 Nafarroa Planaren barruan egin da eta 8,3 milioi euro inbertitu dira. Zenbateko horretatik 6.850.000 euro Espainiako Estatuak eman ditu, Nafarroako Gobernuak 1.200.000 euro eta Lizarrako Udalak 300.000 euro. 

Ekitaldian María Luisa Castañok, Lankidetza Publiko-Pribatuko Estrategien zuzendariorde nagusiak, parte hartu du Zientzia eta Berrikuntza Ministerioaren partez. Halaber, Foru Erkidegotik José María Roig Aldasoro, Berrikuntza, Enpresa eta Lan kontseilaria, Elena Torres Miranda, Nafarroako Parlamentuko presidentea, Elma Sáiz Delgado, Nafarroako Gobernuaren ordezkaria, eta Begoña Ganuza Bernaola, Lizarrako alkatea, joan dira ekitaldian; baita alderdi politiko batzuetako ordezkariak eta eraikuntza enpresako arkitektoak eta teknikariak ere.   

Zentro berria Lizarrako industrialdean dago, M.R.M. Arquitectos arkitektura estudioak diseinaturiko eraikinean. Azpiegitura enpresako eta berrikuntzako jarduerak sustatzeko bi zuzkidura espezializatuk osatzen dute: bata arte grafiko eta ikusmen arteen zentro teknologikoa (CTEL) da eta, bestea, enpresen mintegia. Construcciones Elcarte enpresaren ardura izan da azpiegitura egitea. 

Ekipamenduari dagokionez, zentroan solairu pilotu bat jarri dute berriki, herriko udalak eta Zientzia eta Berrikuntza Ministerioak finantzaturikoa. Bestalde, zentroari ekiteko fasea (2010 eta 2011) Nafarroako Gobernuak ordaindu du. 

Instalazioa Fundación Cetena fundazioak kudeatu du; enpresen mintegia, aldiz, CEIN sozietate publikoak kudeatu du. 

Inprimatze funtzionalean espezializatua
CTEL Fundación Cetena, Centro de Innovación y Tecnología - CIT fundazioaren kide da eta CEMITEC eta CITEAN zentro teknologikoek ere osatzen dute. Hasieratik, CTELek CEMITEC du kide estrategiko gisa, esperientzia handikoa baita material funtzionalak egokitzen eta Inkjet teknologiaren bidezko inprimatze funtzionalean. 

Miguel de Eguía Zentro Teknologikoaren (CTEL) egitekoa enpresen sareko lehiakortasuna hobetzen laguntzea da inprimatzearen alorrean berrikuntzak gehituz. 

Inprimatze funtzionalean espezializaturik dago (Printed Intelligence) kostu txikiko produktuak modu masiboan lortzeko (gaur egungo aukerei dagokienez). Inprimatze funtzionalak inprimatzeko teknologia tradizionalak erabiltzen ditu material aurreratuak eta funtzionalak baliatuz (tinta eroaleak, bioaktiboak, eta abar). Kostu txikiko ekoizpen handia lortzeko gai den teknika bobina bidezko inprimatzea da, Roll-to-Roll (R2R) izenez ezagutzen dena.

"Printed Intelligence" arte grafikoen eta IKTren sektorearen etorkizunean hedatzeko aukera gisa proposatu da.  Alor horretan bakarrik espezializaturik dagoen Espainiako lehenengo zentro teknologikoa da eta helburua Estatuko erreferentea izatea da.
CTELek energia berriztagarrien, osasunaren eta elikaduraren sektoreen beharrak asetzen ditu. Adibidez, honako hauek dira, besteak beste, inprimatze funtzional bidez lor daitezkeen produktuak: hirugarren belaunaldiko eguzki zelula fotovoltaikoak, mintz funtzionalak (erregai zeluletarako, biodiesel erreaktoreetarako, eta abar), diagnostikatzeko biosentsoreak (glukosa, haurdunaldia, eta abar), edo ontzi aktiboetarako denboraren eta tenperaturaren sentsoreak (farmako edo elikagai bat tenperatura ezegokien eraginpean izan den ala ez jakiteko). Horiez gain, ontzi aktiboetarako bakterien hazkuntzaren sentsoreak (elikagaiaren freskotasuna zehazteko), trazabilitate elementuak: RFID antenak eta kode ezkutuak (iruzurrak saihesteko), bateriak (berriz bete daitezkeenak eta erabili eta botatzekoak) eta OLEDak (LED organikoak) ere lor daitezke.
Miguel de Eguía zentro teknologikoak gaur egun lau langile ditu eta roll to roll teknologia erabiliz inprimatze funtzionalean aditua den beste bat gehitzea aurreikusi da.
Alderdi teknikoei dagokienez, eraikinak hiru solairu ditu eta guztira 4.000 m2-ko azalera erabilgarria. Azalera horren bi heren gutxi gorabehera zentro teknologikorako erabiliko dira eta heren bat enpresen mintegirako. Berdegunea eta aparkalekua ere baditu.
Miguel de Eguía Zentro Teknologikoa-CTELen burutuko den jarduera dela-eta zentroak laborategiak, bulegoak, trebakuntzarako gelak, punta-puntako inprimatze funtzionalerako solairu pilotu bat eta hitzaldietarako aretoa ditu.
Enpresen mintegia
Bestalde, Lizarrako enpresen mintegia merkatuan finkatzeko laguntza behar duten eta jardueren oinarria Nafarroan duten enpresa eratu berriak eta berritzaileak eta ekonomikoki bideragarriak diren proiektuak babesteko xedea izanik sortu zen.  Horretarako, jarduerak burutzeko behar den azpiegitura emateaz gain, enpresa horiek merkatuan finkatzeko eta hazteko behar duten banakako laguntza teknikoa ere eskaintzen du. 
Dagoeneko finlkaturik dauden mintegien adibideak instalazio mota horietan sartzen diren enpresek bizirauteko itxaropenak hobetu eta arriskuak murrizten dituztela adierazten du.Gainera, ekintzaileentzat hasierako inbertsioa baxua da, lokalen prezioak oso lehiakorrak dira eta.
Enpresak lau urtez egon daitezke mintegian, eta urtebetez luza daiteke egonaldia.
CEINek beharrezko bitartekoak emango dizkie ekintzaileei negozio eredu berezia eratu dezaten, merkatura egokitzen jakin dezaten eta enpresa aukera berriak identifika ditzaten, baita beste enpresa batzuekin lankidetzan jardutearen abantailak ikus ditzaten ere. 
Ekintzaileek tutore pertsonala izango dute enpresen kudeaketaren eta berrikuntzaren alorrean lagundu eta aholkuak emango dizkiena mintegian daudenean.
